
Inatsisartunut ilaasortaq  

Anthon Frederiksen  

Partii Naleraq 

Ilinniarnernik taamaatitsiinnartartut pillugit § 37 naapertorlugu 

apeqqutinut akissut: 

 

Asasara Anthon 

Ilinniarnernik taamaatitsiinnartartut pillugit apeqqutinnut Naalakkersuisut 

qutsavigaatsit, taakkulu ataani akineqarput: 

 

1. Nunatsinni ilinniartut ilinniarnerminnik taamaatitsiinnartartut suut 

pissutigisarneraat tamakkiisumik ilisimaneqarpaat? 

Ilinniarnermik taamaatitsiinnartarnermut pissutaasut ullumikkut aaqqissuus-

samik nalunaarsorneqarneq ajorput. Kisiannili IT-reg-ip ineriartortinneqarne-

rani Inuussutissarsiornermut, Suliffeqarnermut Niuernermullu Naalakkersui-

soqarfik suleqatigineqarpoq, taamaalilluni ilinniartut taamaatiinnaraangata 

pissutaasunik siunissami nalunaarsuisoqarsinnaalissassulluni. 

EU-mut peqatigiinneq pillugu isumaqatigiissutip ilaatigut 

inuussutissarsiutinut ilinniarfinni taamaatiinnartarnerit pillugit 2015-imi 

misissueq-qissaarisoqarpoq. Nalunaarusiaq “Study of dropout and 

completion at Vocational Education and Training programmes in Greenland” 

Naalakkersuisut nittartagaanni atuarneqarsinnaavoq. Aamma taamanikkut 

ilinniarnertuunngorniarfiusuni taamaatitsiinnartarnernik 2010-mi misis-

suisoqarpoq, taannalu aamma nittartakkami atuarneqarsinnaavoq. 

2. Nunatsinni Ilinniartut praktik-erfissaqannginneq pissutigalugu 

qassit ilinniakkaminnik unititsiinnartarpat ? 

Ilinniartut pingaarnertut malittarissatut sungiusaammik suliffissaqanngippata 

inuussutissarsiutinut ilinniarfinni aallartissinnaanngillat, aammalu ilin-

niarnermi tamarmi sungiusaammik suliffissaqarnissap qulakkeer-

neqarnissaanut suliffeqarfiit ilinniarfiillu akisussaapput. 

Ilinniarfiilli ikitsut ilinniarnerup aallartinnerani atuarfimmi sungiusaammik 

suliffeqarnissamik neqerooruteqarnissamut periarfissaqarput. Ilinniagaqar-

nersiutinik nalunaarsuisarfiup ilinniartut arfinillit atuarfimmi sungiusaammik 

suliffeqarnermik naammassinnissimasut 2015-imi nalunaarsornikuuai. 

Taakku tamarmik tamassuma kingorna ilinniarnertik nangeqqippaat. 

Tamassuma saniatigut ilinniartut 57-it TNI tunngaviusumik aamma TNI-18-

imi ilinniartut naamassivaat. Taakkunannga maannamut 34-t sungiusaammik 

suliffissaqarlutik TNI-mi ilinniarnermut ingerlaqqipput arfineq marlullu 

allamik ilinniagaqalerlutik. Ilisimaneqanngilarli sinneruttut 30 %-ingajaat 

TNI-mi ilinniarnermut ingerlaqqinnginnerat tamanna sungiusaammik 

suliffissaqannginnerannik pissuteqarnersoq. 

3. Ilinniartut qassit qiortartakkamik atuineq (klippekort – system-i) 

pissutigalugu ilinniakkaminnik taamaatitsisarpat? 

Ilinniagaqarnersiutinik nalunaarsuiffimmi takuneqarsinnaavoq inuk ataaseq 

2015-imi qiortartakkani tamaasa atoreersimagamigit ilinniarnerminik 

taamatitsiinnartoq. Taamaatiinnarnermulli suna pissutaanersoq 

ilisimaneqanngilaq. 

4. Ilinniartut qassit ilinniakkaminnut angummassinnaannginneq 

pissutigalugu taamaatitsiinnartarpat ?  

Taamaatitsiinnartarnernut pissutaasunik Naalakkersuisut maannakkut 

paasissutissaateqanngillat. Siusinnerusukkut oqaatigineqareersutut IT-reg-ip 

ineriartortinneratigut taamaatitsiinnartarnernut pissutaasut siunissami 

misissoqqissaarneqartalersinnaassapput. 

5. Ilinniartut qassit piffissamik eqquisinnaannginneq pissutigalugu 

ilinniakkaminnik taamaatitsiinnartarpat ? 

Apeqqutinut 1-imut 4-mullu akissutit innersuussutigineqarput. 

6. Ilinniartut qassit inuttut ajornartorsiuteqarneq pissutigalugu 

ilinniakkaminnik taamaatitsiinnartarpat ? 

Apeqqutinut 1-imut 4-mullu akissutit innersuussutigineqarput. 

7. linniartut qiortartakkamik atuivallaarsimasut, immikkut ittumik 

akuersinikkut ingerlariaqqinnissaminnik  periarfissinneqarsinnaap-

paat  aamma ilinniartut ineqartinneqarnerat  ilanngullugu 

eqqarsaatigalugu ?  

Ilinniartut ilinniagaqalersinnaanerannut ilinniarnermik ingerlatsinerat apeq-

qutaavoq qiortartakkallu apeqqutaanatik. Taamaalaat ilinniagaqarnersiutit 

akilerneqartarnerannut ilinniartullu inaanni ineqarsinnaanermut qiortartakkat 

sinneqarnersut apeqqutaavoq. Kisiannili Ilinniartut inaat pillugit 

nalunaarummi nr. 18, 1. November 2007-imeersumi § 3, imm. 2 

naapertorlugu ilinniartut inaannik aqutsiviup pissutsit immikkut ittut, 

tassunga ilanngullugit ilinniarnermik ingerlatsineq, pissutissaqartitsippata 

qaammatit sisamat tikillugit ilinniartut inaanni inip inigiinnarallarnissaa 

akuerisinnaavaa. 

 

 

Inussiarnersumik inuulluaqqusillunga 

